
Ágætu gestir.

Mér er það sérstakt ánægjuefni að taka með formlegum hætti í notkun nýja heilsugæslustöð hér í Hafnarfirði, heilsugæslustöðina Fjörður.
Það er ánægjulegt fyrir mig og okkur í heilbrigðismálaráðuneytinu af því okkur hefur lengi verið ljós nauðsyn þess að efla heilsugæsluna hér í Hafnarfirði með nýrri stöð og fyrir Hafnfirðinga hlýtur þessi mikla breyting í þjónustu heilsugæslunnar að vera kærkomin.

Það er rúmt ár frá því undirritaður var leigusamningur um húsnæðið hér í hjarta Hafnarfjarðar og síðan hefur verið unnið að því að innrétta húsnæðið, en frá því í ágúst hafa menn hér undirbúið opnun stöðvarinnar. Fjörður er um þúsund fermetra heilsugæslustöð og hér munu starfa sex læknar, hjúkrunarfræðingar og annað starfsfólk og eins og þið sjáið er húsnæðið hið glæsilegasta í alla staði. Ég vil þakka þeim sérstaklega sem hafa undirbúið framkvæmdirnar og unnið að þeim á framkvæmdatímanum, bæði ykkur sem hér eruð fulltrúar heilsugæslunnar, arkitektum, hönnuðum og verktökum.
Ég heft oftsinnis ítrekað, og mér finnst sú vísa aldrei vera of oft kveðin, að heilsugæslan er hornsteinn heilbrigðisþjónustunnar í landinu. Hún er hornsteinn heilbrigðisþjónustunnar séð af sjónarhóli sjúklingsins, eða skjólstæðings heilsugæslunnar, og mikilvægi hennar er að aukast, og mun aukast á næstu árum.

Þar sem heilsugæslan á höfuðborgarsvæðinu er annars vegar hef ég lagt áherslu á tvennt á undanförnum árum. Í fyrsta lagi að freista þess að ljúka við uppbyggingu stöðvanna á höfuðborgarsvæðinu, en eins og þið vitið sem hér eruð saman komin þá vantaði talsvert á að svo væri fyrir nokkrum árum. Í öðru lagi að tryggja að komugjöldin í heilsugæslunni héldust því sem næst óbreytt til að koma í veg fyrir að gjaldtaka hefði áhrif á aðgengi skjólstæðinga í heilsugæslunni. Hvoru tveggja hefur tekist bærilega.

Komugjöldin hafa verið óbreytt í heilsugæslunni um árabil og með uppbyggingu og endurnýjun í Kópavogi, með nýrri heilsugæslustöð í Voga- og heimahverfinu, og með þessari glæsilegu stöð sem við erum að taka í notkun hér þá sér fyrir endann á uppbyggingu heilsugæslunnar á höfuðborgarsvæðinu að svo miklu leyti sem hægt er að halda því fram að uppbyggingu ljúki yfirleitt.

Heilsugæslan í Hafnarfirði á sér að mörgu leyti merkilega sögu og hróður margar einstaklinga sem hafa starfað hér hefur borist langt út fyrir bæjarmörkin, jafnvel alla leið austur á land. Ég veit að metnaðurinn í heilsugæslunni hér er, og hefur verið mikill, og ég veit af samtölum mínum við þá sem hér munu starfa, að einmitt þessi stöð verður í þeim skilningi góð viðbót við þjónustuna hér í Hafnarfirði.
Um áramótin varð til Heilsugæslan á Höfuðborgarsvæðinu. Ég lít á þessa sameiningu fyrst og síðast sem sameiningu stjórnsýslunnar. Ég líta á sameininguna sem ákveðinn möguleika til að hagræða í stjórnsýslunni og jafnfram að búa í haginn fyrir ný verkefni sem öflug heilsugæsla getur og á að taka að sér.
Innan vébanda Heilsugæslunnar á höfuðborgarsvæðinu eiga menn að hafa stærðina og þróttinn til að prófa nýjar lausnir, að bjóða upp á aukna þjónustu við skjólstæðingana og almennt talað að efla heilsugæsluna sem þá grundvallarstoð heilbrigðisþjónustunnar sem hún er.

Heilsugæslan á að vera framsækin faglega og ég sé alls ekki að sameining stjórnsýsluþáttarins hamli, eða dragi úr því menn bryddi upp á nýjungum í þjónustu við almenning á starfssvæðum heilsugæslunnar og þrói áfram þá hugsun sem felst í nærþjónustu heilsugæslunnar. Og ég sé ekkert sem mælir gegn því að heilsugæslan leggi enn frekari áherslu á það til dæmis að fylgjast með háum blóðþrýstingi skjólstæðinga sinna, fylgist með og taki hjartalínurit meðal áhættuhópa í auknum mæli, eða beiti sér enn frekar á sviðum sem samkvæmt hefðbundnum skilningi telst til lýðheilsu.

Það eru ýmsir möguleikar af þessu tagi sem ég sé fyrir að gætu blómstrað innan vébanda Heilsugæslu höfuðborgarsvæðisins. Nú, ef það gerist ekki, ef sameiningin skilar sér ekki í betri og hagkvæmari þjónustu fyrir einstaklingana og fyrir samfélagið allt, nú þá verður að hugsa dæmið upp á nýtt. Svo einfalt er það nú.

Ágætu gestir.

Ég óska okkur öllum og sérstaklega þeim þúsundum Hafnfirðinga sem hingað munu leita til hamingju með þessa nýju stöð og vonast til að hún verði í skilningi þjónustunnar sem hér verður veitt í fararbroddi Heilsugæslunnar á höfuðborgarsvæðisins um langa framtíð.
(Talað orð gildir)

